
Efling, kraftur, áræði – Ábyrgðin er okkar

Skýrsla forseta Jörfa

á svæðisráðsfundi Eddusvæðis haldinn á Akranesi 27.mars 2010
Frá síðustu svæðisráðstefnu Eddusvæðis höfum við haldið 10 félagsfundi, eða alls 12 fundi frá stjórnarskiptum. Mæting hefur verið góð eða rúm 81%, það hafa verið að mæta að meðaltali 21 félagi, af 26 virkum félögum og núna eru 9 félagar með 100% mætingu. Þá hafa auk félaga, 105 gestir  mætt á fundina. 
Við tókum þátt í sameiginlegum fundi í október, og nú á mánudag er á dagskrá seinni sameiginlegi fundurinn með Esju, Heklu, Höfða og Kötlu, það er Jörfi sem sér um þennan fund en fyrirlesari á honum verður Stefán Eiríksson lögreglustjóri í Reykjavík. 
Þá höfum við farið í heimsókn til Ölvers í Þorlákshöfn og fyrirhuguð er heimsókn til Búrfells á Selfossi í næsta mánuði, en þeir komu í heimsókn til okkar í mars, þar sem 11 af 14 félögum þar mættu.

Einn fund héldum við hjá Landheldisgæslunni á Reykjavíkurflugvelli, fræddumst um störf þeirra og skoðuðum tæki og tól. Var þetta einkar fróðleg heimsókn og tókst vel, stórkostlegt að sjá þá möguleika sem þeir hafa með nýju gæsluvélinni, hvort sem er á nóttu eða degi. Við höfum reynt að fara í slíkar heimsóknir einu sinni á vetri.  Við slepptum veitingum á þessum fundi en söfnuðum andvirði matarkaupa og afhentum Rústabjörgunarsveit  Landsbjargar 50.000 kr.

Við höfum fengið Umdæmisstjóra og svæðisstjóra í heimsókn á fundi hjá okkur og að venju var Sr. Þór Hauksson sóknarprestur í Árbæjarprestakall á jólafundinum okkar. Á þeim fundi voru einnig fulltrúar Umhyggju og var þeim afhentur ágóði af sviðaveislu Jörfa sem við héldum fyrsta vetrardag í haust, kr. 200.000
Þá hafa komið á fundi hjá okkur fimm fyrirlesarar og frætt okkur um margvísleg efni. 
Fyrri skil á skýrslum frá nefndum hafa farið fram og voru skil ágæt, þá hefur uppstillinganefnd lokið störfum og sett fram nýjan lista embættismanna, sem verða í kjöri á stjórnarkjörsfundi þann 21.apríl n.k.  Þessi fundur verður einnig afmælishátíð Jörfa, sem verður 35 ára  í vor, og verður fundurinn því með veglegra móti. 
Helgina 19. – 21. mars héldum við okkar árlega þjóðhátíð og þá mættu nærri 40 manns og gistu í Ölfusborgum en fórum svo til Þorlákshafnar og áttum þar skemmtilegt kvöld í félagsheimili Ölvers, þar sem snæddir voru þjóðlegir réttir, eins og heit og köld svið, hrossaket og hrossasperðlar með viðeigandi meðlæti, en í forrétt var hrátt tvíreykt sauðalæri. 
Gönguklúbbur Jörfa hefur starfað frá því í haust og var öllum Kiwanismönnum boðin þátttaka og gönguáætlun birt bæði á heimasíðu Jörfa og Umdæmisins, en þátttaka hefur verið dræm.
Við höfum haldið 7 stjórnarfundi á starfsárinu og 2 eru eftir, það hefur verið vel mætt og mikið rætt.  Þá eigum við eftir að halda 5 félagsfundi á starfsárinu.
Fjáraflanir okkar í vetur hafa gengið vel, þrátt fyrir kreppu. Sviðaveislan skilaði okkur um 200 þús. krónum, eins og áður kom fram, þá pökkuðum við og seldum sælgæti fyrir jólin, fórum varlega af stað og pökkuðum á laugardegi í 300 kassa, og það er skemmst frá því að segja að um hádegi á mánudag voru þeir allir seldir og gott betur, en það tókst að pakka í 60 kassa í viðbót og forða stórslysi, þetta færði okkur um 300 þús. krónur í styrktarsjóð. 
Að venju söfnuðum við svo fyrir jólin vörum fyrir um 220 þús. krónur sem fóru í matarkörfur sem við afhentum 11 þurfandi fjölskyldum í Árbæjarsókn.  
Þá seldum við blóm sem við keyrðum út á konudaginn, og gaf það okkur um 280 þús. krónur í hagnað, en blómasalan takmarkast svolítið af því hvað við getum keyrt miklu út, til að það skili sér á lofuðum tíma.
Styrktarverkefnin á árinu verða þessi: Umhyggja- félag til styrktar langveikum börnum fékk 200 þús. krónur, Ljósið – endurhæfingar og stuðningsmiðstöð krabbameinssjúkra fékk 100 þús. krónur, Systkinasmiðjan– félag til styrktar systkinum barna með sérþarfir fékk einnig 100 þús kr. Þá höfum við aðstoðað flóttamannafjölskyldu frá Columbíu, og svo eins og áður höfum við styrkt SOS börnin okkar á Haiti og El Salvador. 
Á 35 ára afmælisdegi klúbbsins 28.maí, verður svo HL-Stöðinni formlega afhent tæki sem við gefum þeim að verðmæti um ein milljón króna, en tækin eru þegar farin að berast stöðinni.
Með vorinu er svo fyrirhuguð gróðursetningrferð í lundinn okkar í Heiðmörk og svo er sumarferð okkar í júlí, sem að þessu sinni verður farin í Borgarfjörðinn.

Við höfum haldið áfram að koma okkur upp verklagsreglum og lagfæra eldri reglur og er það allt aðgengilegt á heimasíðu okkar, sem reglulega er uppfærð og þar er einnig að finna frásagnir og myndir af því sem gerist í klúbbnum.

Sem sagt innra starfið hefur gengið vel í vetur, félagar hafa mætt vel á fundi, nefndir hafa skilað frábæru starfi og félagar hafa  brugðist vel við þegar þörf hefur verið á að gera eitthvað.

Allt hefur þetta stuðlað að því að efla félagsandann, þjappa okkur saman og gera okkur að betri mönnum, um leið og við höfum getað látið gott af okkur leiða.
Baldur Árnason, forseti Jörfa

Aldrei að hörfa – áfram með Jörfa !

